
II-Knisja fil-kultura tal-lum

L-istorja ta’ pajjizna tixhed li 1-Knisja minn dejjem kienet katalist biex ghenet lill-bniedem
itejjeb il-livell tal-ghixien tieghu. Imsiehba fi djalogu kulturali, il-Knisja kkontribwiet biex il-
bniedem u s-socjeta ghamlu kisbiet sinifikattivi. Konferma ta’ dan hija l-impronta tal-Knisja
f’ghadd ta’ setturi bhalma huma l-qafas edukattiv, letterarju, artistiku, sanitarju, politiku,
tredjunaslistiku u bankarju. Hadd ma jista’ jichad is-sehem li tat il-Knisja fil-mixja imgqita li
ghamel pajjizna biex kiseb gharfien tad-drittijiet umani, partikularment fil-qasam tal-gustizzja
so¢jali. Fuq kollox ghal hafna snin kienet il-Knisja li poggiet u ndukrat il-pedament
antropologiku u etiku li zamm wieqfa l-istituzzjoni familjari u dawk so¢jali. Kontrarjament
ghal dawk li jghidu li 1-Knisja setghet twettaq dan kollu ghax kellha xi “poter temporali”,
ahna nafu li I-qawwa tal-Knisja kienet 1-Evangelju! Harsa hafifa lejn il-passat tikkonferma li
l-gharfien ta’ Gesu Kristu, iktar u iktar it-twemmin fiH, ikkawza differenzi 1i gabu bidliet
kulturali kbar! Wiehed ma jistax ma jirrikonoxxix il-fatt li I-messagg salvifiku ta’ Kristu
xpruna kemm lill-individwi kif ukoll lis-so¢jeta biex hadu inizjattivi li bil-mod il-mod dewqu
l-veru umanizmu! Fi kliem iehor, sa ftit ilu 1-Knisja kienet fost dawk li “kitbu” l-istorja! Il-
Knisja ghamlet l-istorja!

Imma llum, meta geghdin nassistu ghal bidla epokali fejn ninsabu involuti fil-passagg
kulturali mill-modernita ghall-post-modernita, wiehed jinnota li, bhal fil-bgija tal-Punent,
ghalkemm hafna jinteressaw ruhhom fil-Knisja bhala “oggett” tal-istorja, il-Knisja ma
ghadhiex “tikteb” l-istorja daqgs gabel! Il-kawzi li dghajfu l-prezenza effettiva tal-Knisja fis-
so¢jeta huma varji, bhalma huwa l-kuncett ta’ “laj¢ita”, mithum f’sens dejjaq hafna bhala
awtononija minn Alla, liema kuncett hafna drabi huwa r-rigla ewlenija 1i 1l-bniedem
kontemporanju juza biex ikejjel fil-finanzi, fix-xjenza, fil-politika, fil-legizlazzjoni! Imma
llum nixtieq niffoka I-hsieb tieghi mhux tant fuq l-motivi gejjin minn “barra” dagskemm fuq
dawk 11 joriginaw minn hdan l-istess komunita ekklezjali!

Il-missjoni ewlenija tal-Knisja

Certament i Kristu huwa haj u I-qawwa salvifika tieghu ghadha effika¢i! Certament tibqa’
indiskussa r-relevanza tal-Knisja 1i r¢eviet il-mandat minn Kristu li xxandar 1-Evangelju lill-
holgien kollu (Mk 16,15). Kif jikteb Pawlu VI fl-EZortazzjoni Apostolika Evangelii
nuntiandi, tevangelizza jfisser titkellem dwar Kristu: dwar il-hajja tieghu, il-Kelma tieghu, is-
Saltna tieghu. Benedittu XVI fl-Ezortazzjoni Apostolika Verbum Domini jafferma li Gesu
Kristu huwa 1-Bxara t-Tajba li ahna nxandru! Dan huwa “I-inbid” 1i kien nieqes lill-gemgha
f"Kana tal-Galilija, imma mbaghad, bl-intervent ta’ Marija ommu, Gesu “wera l-glorja tieghu
u d-dixxipli emmnu fih” (Gw 4,12). Ghalkemm illum is-suq tal-inbid far, il-bniedem xorta
ghadu jfittex inbid bnin li ma jqarraslux l-istonku u ma jdallamlux il-menti tieghu! Bhal
Marija, il-Knisja hija dik li I-missjoni taghha hija li toffri dan 1-“inbid gdid”: Gesu Kristu!

Huwa minnu li dan 1-“inbid il-gdid” qatt ma jista’ jsir hall, imma jista’ jinghata 1-kaz, anzi
nhoss i nista’ nghid li diversi drabi huwa l-kaz, li dan l-inbid gdid ged jitqieghed
f’damiggjani tal-gild qodma... bir-riskju reali li “l-inbid jifqa’ d-damiggjani u jintilef kemm I-
inbid u kemm 1d-damiggjani”(Mk 2,22). Ghalhekk, fid-dawl ta’ dawn il-premessi nixtieq



ninterpella lill-Knisja lokali b’dawn iz-zewg mistogsijiet: jekk il-hazna li ghandna hijiex
maghmulha minn “inbid gdid” jew qadim; jekk dan l-inbid gdid ahniex inservuh f’damiggjani
godda!

Is-Sinodu tal-Isqfijiet dwar 1-Evangelizzazzjoni I-gdida

Huwa f’dan il-kuntest 1i nixtieq nagsam maghkom l-esperjenza sabiha 1i kelli fOttubru li
ghadda meta hadt sehem fit-XIII-il Assemblea Generali tas-Sinodu tal-Isqfijiet li kellu bhala
tema: “L-Evangelizzazzjoni 1-gdida ghat-trasmissjoni tal-fidi Nisranija”. Konna 262 isqof
nirrapprezentaw 114-il Konferenza Episkopali mid-dinja kollha, imsehbin minn madwar mitt
persuna, bejn esperti u osservaturi, li kienu jinkludi wkoll Iaj¢i rgiel u nisa. Kien hemm min
xtaq jara partecipazzjoni ta’ aktar lajci. Infatti Padre Nicolas, General tal-Gizwiti, irrimarka li
Steve Jobs kien jghid li aktar kien interessat li jisma’ 1-vu¢i tal-klijenti milli dik tal-produtturi
.. u l-parti l-kbira tal-padri sinodali aktar kienu “produtturi” — “nies tal-Knisja li jergghu
jaffermaw il-Knisja, li, ghalkemm hija haga tajba fiha nnifisha, mhix ezattament dak li 1-
Knisja tehtieg f’din l-epoka ta’ evangelizzazzjoni gdida”. Ghal tliet gimghat shah iltqajna,
hafna drabi fil-prezenza tal-QT il-Papa Benedittu X VI, biex nisthargu kolleggjalment suggett
li, fi kliem il-Papa fl-omelija tal-quddiesa tal-ftuh tas-Sinodu, “risponde ad un orientamento
programmatico per la vita della Chiesa, di tutti i suoi membri, delle famiglie, delle comunita,
delle sue istituzioni”. Waqt 1-assemblea generali biss kien hemm aktar minn 400 intervent!

Il-prin¢ipju tal-kolleggjalita

F’dan l-istadju, inhoss li ghandi naghmel zewg rimarki personali. L-ewwel nett, dwar il-valur
tal-“kolleggjalita”. F1-1965 il-Papa Pawlu VI holoq is-Sinodu tal-Isqfijiet bhala istituzzjoni
permanenti bi twegiba ghax-xewqa li fissru 1-Padri Konc¢iljari biex fil-Knisja jibqa’ haj dak 1-
ispirtu ta’ kolleggjalita episkopali 1i deher waqt l-esperjenza tal-Koncilju. Billi s-
Sinodu ma ghandux setghat deliberattivi ghax huwa organu konsultattiv ghall-Papa u 1-Kurja
Rumana, hemm min huwa tal-fehma li l-eZerc¢izzju tal-“kolleggjalita” mhux shih! Dan
apparti, jien nara l-htiega 1i l-ispirtu tal-kolleggjalita jikber fil-Knisja lokali, partikularment
bejn l-isqof u l-presbiterju fuq livell ta’ djocesi, u bejn il-kappillan u s-sacerdoti fuq livell ta’
parro¢¢a. Huwa minnu li ghandna 1-strutturi kanoni¢i, bhalma huma 1-Kunsill Presbiterali u 1-
presbiteria parrokkjali; imma xi drabi dawn huma nieqsa mill-animo apostoliku, biex ma
nghidx ukoll li huma nieqsa ghal kollox! Ilkoll ghandna x’nitghallmu biex inkunu presbiterju
wiehed. Diversi drabi nhoss bhal tohnoqgna 1-kultura li tezisti fostna li nistennew li l-inizjattivi
pastorali jitilqu dejjem minn fuq!

II-1aj¢i fil-Knisja

Imbaghad il-valur tal-laj¢i fil-Knisja. Kemm huwa f’postu I-kumment 1i semmejt ta’ Steve
Jobs meta qal 1i aktar kien interessat li jisma’ I-vu¢i tal-klijenti milli dik tal-produtturi!
Ghalkemm nirrikonoxxi 11 qed jikber il-ghadd ta’ laj¢i bis-sens 1i qed jigu fdati
b’responsabbiltajiet pastorali, bhal fl-oqsma tal-pastorali tal-familja, tal-katekezi u I-
amministrazzjoni, xorta ghadna knisja klerikali! Bil-ghan 1i nghinu fil-formazzjoni teologika
u pastorali tal-laj¢i, geghdin fi trattattivi biex id-djocesi toffri korsijiet strutturati bit-tama li s-
sehem tal-lajkat Nisrani fil-Knisja jikber u jkun aktar matur u motivat.



Eku tas-Sinodu f’pajjizna

Lura ghas-Sinodu, apparti d-dokumenti preparattivi bhalma kienu 1-Lineamenta, u z-zewg
relazzjoniet, wahda ante deceptationem u 1-ohra post deceptationem ippreparati mir-Relatur
Generali 1-Kardinal William Wuerl, id-dokumenti prin¢ipali frott ta’ dawn it-tliet gimghat
huma: (1) il-messagg finali lill-poplu t’Alla; u (2) it-58 Propostiones (sintesi ta’ madwar 300
proposta mahduma fil-Kummissjonijiet) 1i gew ipprezentati lill-Papa biex meta jkun il-waqt
jaghtina 1-EZortazzjoni Apostolika. Wara 1i ntemm is-Sinodu, kien hemm min, bhall-
korrispondent tal-gurnal La Croix, 1i ddeskriva s-Sinodu bhala “Vatican II bis” u ohrajn
sejhulu “la quinta sessione del Concilio”; imma kien hemm ukoll min, bhall-korrispondent
ta’ La Stampa, 1i deherlu li “la montagna ha partorito un topolino”, u min qal li s-Sinodu
kien wisq generalista! Veru li dawn tal-ahhar huma kummenti negattivi, imma ahjar hekk
milli ma jkun hemm ebda reazzjoni. Nahseb li I-hemda, biex ma nghidx Il-indifferenza, li kien
hawn f’pajjizna dwar din il-grajja, tghidilna xi haga! L-ahhar Ittra Pastorali taghna l-isqfijiet
kienet I-uniku pronunzjament uffi¢¢jali i permezz taghha ttentajna nipproponu lill-Knejjes
lokali ftit minn dak 1i hareg mis-Sinodu! Imma anke hawn jiddispja¢ini nghid li bqajt deluz
bil-kbir bir-reazzjoni jew bin-nuqqas ta’ reazzjoni ghal din 1-Ittra Pastorali — Ittra li biex
niddeskriviha nhossni komdu nissellef il-kliem li 1-Papa uza biex jipprezenta s-Sinodu: (una
lettera pastorale che) “risponde ad un orientamento programmatico per la vita della Chiesa,
di tutti i suoi membri, delle famiglie, delle comunita, delle sue istituzioni”! Nistqarr li din 1-
inerzja fil-Knisja, partikularment fostna s-sacerdoti, tohloq thassib tqil ghalija bhala isqof.
Ghax jekk ma nurux interess ahna f’din l-isfida vitali kemm ghall-Knisja kif ukoll ghall-
bniedem tal-lum, ahna, li fi kliem Missierna Pawlu “mahturin ghall-Evangelju ta’ Alla” (Rum
1:1), min ser ixammar idejh ghal din l-evangelizzazzjoni 1-gdida? Kif jinghad fis-Sinodu, “i
sacerdoti sono il decisivo e principale nucleo della nuova evangelizzazione” (Propositio 49).

Alla Trinita awtur tal-evangelizzazzjoni

Nista’ nghid li s-Sinodu kien sinfonija Kristologika! Qabel xejn il-lietmotiv ta’ din is-
sinfonija kien wiehed Trinitarju: it-Trinita 11 hija fondanti ghall-istess esperjenza taghna bhala
Knisja. Fil-meditazzjoni 1i ghamlilna a braccio fl-ewwel assembea generali, il-Papa
Benedittu X VI ippropona dik li nista’ nsejhilha la chiave musicale ta’ din is-sinfonija meta
qal 1i “tassew li 1-Mulej tkellem, kiser is-skiet il-kbir, wera lilu nnifsu... imma kif nistghu din
ir-realta nwassluha lill-bniedem tal-lum biex issir salvazzjoni? Il-fatt 1i hu tkellem minnu
nnifsu diga hu s-salvazzjoni, hu I-fidwa. Imma l-bniedem dan kif jista’ jsir jafu?... Nistghu
nsibu twegiba fil-meditazzjoni tal-innu tat-Terza “Nunc, Sancte, nobis Spiritus”. L-ewwel
strofa tghid: “Dignare promptus ingeri nostro refusus, péctori” ... Fi kliem iehor, ma
nistghux naghmluha ahna [-Knisja, nistghu biss naghrfu dak li ghamel Hu. Il-Knisja ma
tissawwarx b’dak 1i “naghmlu” ahna, imma b’dak 1i “jaghmel” u “jitkellem” Alla. Ghalhekk
1-Appostli, wara l-ewwel gemghat taghhom, ma qalux: “Issa rridu noholqu ’1-Knisja”... Le,
huma ngabru fit-talb u stennew fit-talb, ghax kienu jafu li Alla nnifsu biss jista’ johloq il-
Knisja tieghu ... : jekk ma jagixxix Alla, dak 1i naghmlu ahna jibqa’ taghna biss u ma jkunx
bizzejjed; Alla biss jista’ jixhed li huwa Hu li ged jitkellem u 1i diga tkellem. Ghid il-Hamsin
hu I-kundizzjoni tat-twelid tal-Knisja: hu biss ghax Alla agixxa l-ewwel, li 1-Appostli jistghu
jagixxu mieghu u bil-prezenza tieghu, u hekk iwettqu dak li jwettaq Hu. II-Mulej Alla
tkellem, u dan il-fatt li “hu tkellem” hu 1-passat tal-fidi, imma hu wkoll dejjem prezenti: il-
passat ta’ Alla mhux biss passat, ghax hu passat veru li fih innifsu jgorr dejjem il-prezent u I-
futur. Li Alla tkellem ifisser 1i “qed jitkellem”. U kif f’dak iz-zmien kien biss mill-inizjattiva
ta’ Alla 1i setghet titwieled il-Knisja, li seta’ jigi maghruf il-Vangelu, dan il-fatt 1i Alla
tkellem u jitkellem, hekk anki llum Alla biss li jista’ jaghti bidu, u ahna nistghu biss



nikkoperaw mieghu, imma 1-bidu jrid jitlag minghand Alla ... Hu biss jekk Alla jkun hemm
qabilna li jsir possibbli ghalina li nimxu, li nikkoperaw mieghu — 1i tibga’ dejjem
koperazzjoni u ma ssir qatt decizjoni purament taghna. Ghalhekk hu dejjem importanti li
niftakru li l-ewwel kelma, l-inizjattiva vera, l-attivita vera tigi minn Alla, u huwa biss jekk
nidhlu f’din l-inizjattiva divina, jekk induru bit-talb taghna lejn din l-inizjattiva divina, li
nistghu ahna wkoll — mieghU u fiH — insiru evangelizzaturi”.

Is-sacerdot u l-evangelizzazzjoni 1-gdida

Bir-ragun ghalhekk nistghu nghidu li “l-evangelizzazzjoni gdida” titlob evangelizzaturi
spiritwalment imgedda. Qatt ma nistghu nippermettu li 1-hajja spiritwali taghna s-sacerdoti
tkun medjokri; imma rridu nitheggu ghal doni akbar! Hija hasra 1i xi whud minna, forsi wkoll
minhabba il-presunti impenji li ghandna biex nevangelizzaw, nittraskuraw il-hajja tat-talb, il-
meditazzjoni, id-direzzjoni spiritwali, il-hajja sagramentali, kif ni¢celebraw il-liturgija, ecc.
Hasra li fit-teologija sagramentali aktar tajna attenzjoni ghall-prin¢ipju ex opera operato milli
l-prin¢ipju l-iehor ex opera operantis! Jibqa’ validu t-taghlim ta’ San Bonaventura, li f’dan ir-
rigward kiteb: “nella Messa vi sono alcune cose che stanno accanto al sacramento
considerato in se stesso, come le petizioni, le preghiere, le suppliche e il modo devoto e
I"affetto; e riguardo a questo vale di piu la Messa di un buon sacerdote che suscita
maggiormente la devozione. E se qualcuno ascolta piu volentieri la Messa di un sacerdote
piu devoto, credo che faccia bene” (In IV Sent., 13, a.1, q.4). Dak 11 Bonaventura jghid dwar
il-quddiesa, napplikah ghal kull azzjoni taghna l-presbiteri. Is-sejha u l-ministeru taghna
jitolbu li f"hajjitna, anke fil-hwejjeg 1-aktar sempli¢i, ahna nuru kemm hu minnu li Alla huwa
prezenti f’hajjitna, kemm Kristu jaghti tifsira lil hajjitna fl-aspetti kollha taghha, kemm il-
Kelma t’Alla u s-sagramenti huma maghguna fil-hajja taghna ta’ kuljum! Jekk ma niksbux
dan 1-habitus, facli li nigdiemu, u bir-ragun li d-damiggjani ma jkunux jifilhu jgorru 1-“inbid
¢did”. F’dan ir-rigward laqatni kumment li ghamel il-Padre Generali tal-Gizwiti meta kien
mistogsi x’inhu l-aktar mehtieg biex ikun hemm din l-evangelizzazzjoni 1-gdida: “Sono
convinto che qualsiasi cosa facciamo venga dal pit profondo, dall’interno di noi stessi. E il
risultato della nostra fede, dei nostri rapporti (inclusi quello con Dio), dei nostri affetti e
delle nostre speranze. Se il piu profondo di noi e in comunione con il Dio della pace, della
giustizia e della compassione, allora vivremo, agiremo e parleremo di pace, di giustizia e di
compassione”.

Ippermetuli nirrepeti dak li nghidu fil-Messagg finali tas-Sinodu: “f’dawn il-jiem, kemm-il
darba fostna 1-Isqfijiet instemghu ilhna 1i fakkruna li, biex tista’ tevangelizza lid-dinja, il-
Knisja jehtieg qabel xejn toqghod hi tisma’ 1-Kelma. L-istedina biex nevangelizzaw tittraduci
ruhha f’sejha ghall-konverzjoni. Inhossu tabilhaqq 1i qabel xejn ghandna nikkonvertu lilna
nfusna u ninhakmu minn Kristu, li wahdu kapaci jgedded kollox, fuq kollox 1-ezistenzi foqra
taghna. Bl-umilta kollha jehtieg naghrfu li l-fagar u d-dghufijiet tad-dixxipli ta’ Gesu,
spe¢jalment tal-ministri tieghu, huma bhal piz fuq il-kredibbilta tal-missjoni. Zgur li ahna
konxji, 1-ewwel nett ahna 1-Isqfijiet, 1i ma nistghu qatt nissodisfaw ghal kollox is-sejha li
ssirilna min-naha tal-Mulej u t-tixrid tal-Vangelu tieghu ghat-thabbira lill-gnus. Nafu li
jehtieg naghrfu bl-umilta kollha l-vulnerabbilta taghna ghall-griehi tal-istorja u ma nibqghux
lura milli naghrfu d-dnubiet personali taghna. Imma ahna wkoll konvinti li I-qawwa tal-
Ispirtu tal-Mulej tista’ ggedded il-Knisja tieghu u taghmel 11 1-libsa taghha tilma bid-dija, jekk
inhalluh jaghginna kif irid hu... Kieku dan it-tigdid kellu jigi fdat lill-isforzi taghna, kien ikun
hemm ragunijiet serji ghaliex wiehed jiddubita, imma I-konverzjoni, bhall-evangelizzazzjoni,
fil-Knisja ghandha bhala atturi ewlenin mhux lilna, bnedmin imsejkna, imma lill-istess Spirtu
tal-Mulej” (n. 5).



Kristu: I-ghan tal-evangelizzazzjoni

Matul is-Sinodu deher evidenti kemm il-Knisja hija dejjem aktar konxja li hija dak l-ispazju li
Kristu offra fl-istorja biex il-bniedem jiltaga’ mieghu . Fil-Messagg finali niktbu li “inhossu I-
bzonn 1i nghidulkom, b’konvinzjoni profonda, li I-fidi tissawwar kollha kemm hi fir-
relazzjoni 1i nibnu mal-persuna ta’ Gesu, li jigi hu jiltaga> maghna. Il-hidma tal-
evangelizzazzjoni gdida tikkonsisti f’li nipproponu mill-gdid lill-qalb u lill-mohh, spiss
aljenati u mhawda, tal-bnedmin ta’ Zzmienna, jigifieri I-ewwel nett lilna nfusna, il-gmiel u n-
novita dejjiema tal-laggha ma’ Kristu. Nistednukom ilkoll tikkontemplaw il-wi¢¢ ta’ Sidna
Gesu Kristu, u tidhlu fil-misteru tal-ezistenza tieghu, moghtija ghalina sa fuq is-salib,
imwettga bhala don tal-Missier fil-qawmien tieghu mill-imwiet u mwassla lilna permezz tal-
Ispirtu. Fil-persuna ta’ Gesu jinkixef il-misteru tal-imhabba ta’ Alla I-Missier ghall-familja
kollha tal-bnedmin”. Irridu nzommu quddiem ghajnejna dak li jghid il-Papa Benedittu XVI
fl-enciklika Deus Caritas est: illi bhala bidu ghall-ezistenza Nisranija m’hemmx xi de¢izjoni
etika jew xi idea gholja, izda hemm il-laqgha ma’ grajja, ma’ Persuna, li taghti lill-hajja
orizzont gdid u direzzjoni de¢iziva” (n.1).

Il-konvinzjoni personali taghna dwar din il-verita tirrifletti ruhha fl-ghazliet pastorali taghna.
Kien ghalhekk li fl-Ittra Pastorali ktibna 1i “hdejn din il-missjoni ta’ evangelizzazzjoni, kull
hidma ohra li ssir mill-Knisja u fil-Knisja hija huxlief u tiben. Tant huwa urgenti li 1-Kelma
ta’ Alla tasal fil-qalb tal-bniedem, li nappellaw kemm lill-individwi u kemm lill-komunitajiet
ekklezjali biex niflu ftit jekk 1-evangelizzazzjoni kif imfissra aktar ’il fuq hijiex prijorita fil-
hidma taghna, u jkollna 1-kuragg biex fl-analizi tal-hidmiet pastorali npoggu fl-ewwel post
dak 1i ghandu jigi l-ewwel”. Fil-fehma tieghi dan l-ezami ta’ kuxjenza personali u
komunitarju dwar jekk fuq l-imwejjed ahniex inservu dan “l-inbid gdid”, huwa mehtieg u
urgenti! L-evangelizzazzjoni 1-gdida l-ewwel u qabel kollox mhix kwistjoni li nadottaw
“metodi” godda ghall-proklamazzjoni tal-Evangelju. Li nkunu familjari mal-ahhar sejbiet
so¢jologic¢i, psikologi¢i, pedagogici u tekni¢i biex napplikawhom ghall-pastorali huwa
importanti; imma tajjeb inzommu quddiem ghajnejna li “metodu” hi mehuda mill-Grieg mét-
hodos, 11 tfisser toroq li jwasslu ghall-iskop ahhari. Ghalhekk gabel naghzel it-triq, irrid inkun
naf x’inhu I-ghan 1i rrid nilhaq biex imbaghad naghzel it-triq gusta! Ghalhekk huwa
necessarju li gqabel kollox irridu nikbru fil-fidi taghna fi Kristu u 1i 1-kérygma Kristologiku
tkun il-qofol tal-evangelizzazzjoni 1-gdida — dik li 1-Kardinal Kasper jiddeskrivi bhala
“koncentrazzjoni Kristologika”.

L-evangelizzazzjoni u x-xhieda kuraggjuza tal-fidi

[l-hidma ta’ evangelizzazzjoni mhix wahda fakultattiva meqjusa bhala addenda ghall-fidi;
anqgas ma hija opportunita biex wiehed jafferma lilu nnifsu; anqas u anqas ma hija strument
biex wiehed jassigura I-ghixien tieghu jew addirittura jaghmel lukru! Il-missjonarjeta hija d-
dinamizmu stess tal-fidi. Fidi minghajr apostolat hija fidi mejta! Sacerdot li ma jhabbarx lil
Kristu ghandu problema serja! Min jiltaga’ ma’ Kristu ma jistax ma jmurx ghand l-ohrajn
biex jaghtihom 1-Ahbar it-Tajba: “Sibna 1-Messija” (Gw 1,41). “Min mil-laqgha tieghu ma’
Gesu réieva 1-hajja gdida, ma jistax jibqa’ lura milli jsir habbar ta’ salvazzjoni u jwassal lill-
belt kollha ghand Gesu” (Messagg Finali, n. 1). Huwa veru li fil-kuntest so¢jali li gqeghdin
nghixu fih jonfhu rjieh kuntrarji, anke b’qawwa ta’ riefnu, imma b’dagshekk il-habbar ma
ghandux jaqta’ qalbu. Interessanti l-precizazzjoni filologika li ghamel I-Papa Benedittu fil-
meditazzjoni li semmejt aktar ’il fuq: fil-Latin pre-Kristjan, flok il-kelma confessio kienet
tintuza 1-kelma professio (profiteri). ll-kelma confessio kienet tintuza quddiem tribunal fejn
wiehed jaghmel stqarrija; fi kliem iehor, il-confessio timplika element martirjologiku ghax



meta jaghti x-xhieda tieghu f’kuntest antagonist kontra 1-fidi, in-Nisrani kien jara I-passjoni u
anke 1-mewt. Ghalhekk il-confessio tinkludi disponibilita li wiehed jaghti hajtu.

F’dan id-dawl jinftichem aktar ingredjent iehor bzonnjuz ghal din l-evangelizzazzjoni 1-
g¢dida: il-hegga u I-passjoni apostolika! Kif jinghad fil-Messagg finali tas-Sinodu,
“evangelizzazzjoni gdida ma jfissirx li rridu nibdew kollox mill-gdid, imma 1i bil-hegga
apostolika ta’ Pawlu, li jasal biex jghid: “Hazin ghalija jekk ma nxandarx I-Evangelju!” (1
Kor 9:16), nidhlu izjed b’ruhna u b’gisimna fil-mixja twila ta’ proklamazzjoni tal-Vangelu”
(n. 2). Kif jispjega lI-Ar¢isqof Bruno Forte, hawnhekk il-Knisja mhix titkellem minn “novita
cronologica”, fis-sens li hemm bzonn naghmlu dak 1i ma ghamlux ta’ qabilna, jigifieri dak li
fil-Grieg tat-Testment il-Gdid huwa espress bil-kema neds. Bi “gdid” qed nithmu “qalb
g¢dida” mkebbsa b’entuzjazmu mgedded, kreattivita u kuragg, dejjem kif jimplika I-kuncett
fil-Grieg bibliku “kainos”. 11-“gdid” ta’ din l-evangelizzazzjoni jixbah in-novita li gab
mieghu 1- “kmandament gdid” (entéle keine) li tana 1-Imghallem Gesu. Dan il-kmandament
ma kienx gdid fis-sens li I-Lhud qatt ma kienu semghu bl-imhabba ta’ Alla u tal-proxxmu;
imma kien “gdid” ghaliex Gesu jitlob minna li nhobbu “b’qalb mgedda” bil-qawwa tal-Ispirtu
s-Santu! Nemmen li 1-Knisja taghna ghandha titlob ghal dan id-don ghaliex xi whud mill-
operaturi pastorali nhakmu mill-biza’ u l-iskuraggiment. Proprju ghaliex huma nieqsa mill-
parresia evangelika, intelqu, tilfu 1-fidu¢ja fihom nfushom u fil-Knisja, u flok ma “imexxu”,
irrassenjaw ruhhom u aééettaw li “jitmexxew”! Flok ma jxandru I-Evangelju anke f’toroq u
nhawi tal-periferija, inghalqu fl-ambjent komdu u mhares tas-sagristiji li semmejna fl-ahhar
Ittra Pastorali. Biex invaraw din l-evangelizzazzjoni 1-gdida naghmlu sew nisimghu lil Gesu
jehidilna: “Aghmlu I-qalb. La tibzghux” (Mk 6:50; cfr Lk 12:4,7, 11-12). Importanti li
nzommu quddiem ghajnejna lill-Appostlu Pawlu li lit-Tessalonkin jghidilhom: “ghamilna [-
qalb " Alla taghna u fost hafna tahbit xandarnielkom 1-Evangelju ta’ Alla” (2,2). Inheggigkom
timitaw lilu li meta kien Ruma huwa kien “ixandrilhom is-Saltna t’Alla u jghallimhom fuq il-
Mulej Gesu Kristu bil-kuragg u bla tfixkil” (Atti, 28.31).

Il-kultura tal-lum u l-evangelizzazzjoni l1-gdida

Nehtiegu evangelizzazzjoni gdida ghaliex ix-xenarji soc¢jali u kulturali li dejjem jinbidlu qed
isejhulna ghal xi haga gdida! Ma ghadux iz-zmien li wiehed jintilef f’pastorali 1i tikkonserva
l-imghoddi li minnha ghandna mhux hazin! Imma l-kultura dominanti qed tifthilna fruntieri
godda ghall-evangelizzazzjoni u dan anke fid-djocesi taghna, partikularment fid-dinja taz-
zghazagh, li sfortunatament mhumiex jinghataw attenzjoni bizzejjed! Il-fatt stess li s-socjeta
saret bla konfini, inholqu fruntieri godda. Infatti tkattru I-“bjar” mnejn illum il-bniedem
itella’ t-taghrif kemm f’pajjizna kif ukoll barra; tkattru 1-forom tal-familji; kibru l-esperjenzi
varji fid-dinja tax-xoghol anke ’l hinn minn xtutna bil-kuntatti 11 jgibu maghhom; zdied
sewwa is-safar ghal motivi varji; dejjem qed isir aktar popolari n-navigar fuq l-internet; is-
seher tal-midja kiber; l-industrija tad-divertiment dejjem tissahhah; sar hawn aktar
involviment attiv fil-politika, fil-qasam artistiku; infirex l-interess fl-ekologija, ec¢. Dawn
huma xi ftit mill-esperjenzi relattivament godda li fit-tajjeb u fil-hazin ged jinfluwenzaw il-
hsieb u l-istil tal-hajja tan-nies taghna. F’din il-kultura hemm “spazji” godda li ma nistghux
ma nhossuniex interpellati u mheggin biex indawluhom bid-dawl ta’ Kristu! Dawn huma 1-
“areopagi” 1i min-natura taghha l-Knisja ma tistax tinjora imma ghandha tfittex li tkun
prezenti fihom u tiftah djalogu maghom. Billi dawn huma “esperjenzi umani godda”
b’interrogattivi godda, il-Knisja hija msejha biex tfittex twegibiet adegwati b’lingwagg li
jiftiehem mill-bniedem kontemporanju. Inkunu nongsu mill-fedelta taghna ghall-mandat li
tana Kristu jekk nibqghu nittraskuraw dan l-impenn biex 1-Evangelju jerga’ jsib postu fil-
kultura ta’ zmienna.



II-Kon¢ilju Vatikan II u l-process ta’ aggornament

Dan il-process ta’ aggornament ilu 50 sena li beda fil-Knisja, permezz tal-Kon¢ilju Vatikan
11, liema rikorrenza kienet prezenti hafna fil-hsieb ta’ dan is-Sinodu. II-Papa Gwanni XXIII,
fid-diskors inawgurali li ghamel fit-12 t’Ottobru 1962, kien qal 1i /-punctum saliens ta’ dan
il-Kon¢ilju mhux [i niddiskutu xi artiklu jew id-duttrina fundamentali tal-Knisja! L-ispirtu
Kristjan, Kattoliku u apostoliku tad-dinja kollha ged jistenna qabza °l quddiem biex tkun
approfondita d-duttrina u jkun hemm formazzjoni aktar hajja tal-kuxjenza, imma din tkun
studjata u espressa skont il-forom tal-istharrig u [-formulazzjoni letterarja tal-hsieb modern.
Ghax altru s-sustanza tad-duttrina antika tad-depositum fidei, u altru r-riformulazzjoni tal-
istess duttrina. Min-naha taghhom il-Padres Kon¢iljari fid-Digriet dwar 1-Ekumenizmu qalu
li matul il-pellegrinagg taghha fuq din l-art, Kristu sejjah lill-Knisja ghal dan it-tigdid
kontinwu taghha nnifisha, tigdid li 1-Knisja, ghax hija istituzzjoni umana, dejjem tehtieg.
Ghalhekk, jekk minhabba ¢irkustanzi ta’ grajjiet u ta’ zminijiet xi hwejjeg ma tharsux b’reqqa
bizzejjed kemm fl-imgieba, kemm fid-dixxiplina ekklezjastika, kemm fil-formulazzjoni tat-
taghlim — formulazzjoni li dejjem ghandha tinghazel mid-depositu tal-fidi nnifsu — dawn il-
hwejjeg ikunu korretti sewwa fil-waqt u kif imiss” (n. 6).

Formazzjoni teologika u kulturali tas-sacerdoti

Nagbel mal-Ar¢isqof Fisichella, President tal-Kunsill Pontifi¢ju ghall-promozzjoni tal-
evangelizzazzjoni 1-gdida, meta fl-intervent tieghu fis-Sinodu sahaq li biex inkunu nistghu
nelaboraw kategoriji godda fit-teologija biex hekk inkunu nistghu nesprimu b’aktar koerenza
1-kontenuti tal-misteru, ghandna bzonn inwessghu r-raguni biex ingeddu il-kategoriji tal-hsieb
u tal-lingwagg. L-urgenza ta’ dan l-ezercizzju tidher meta nqisu l-kuntest kulturali li huwa
mmarkat bil-progress tax-xjenza u tat-teknologija. Dan ifisser li I-formazzjoni kontinwata
hija imperattiv ghall-operaturi pastorali, partikularment ghalina s-sacerdoti. Sac¢erdot 1i ma
Jjzommx ruhu aggornat teologikament, wisq probabbli ser jingeda b’idjoma li ghadda Zmienha
u li ghall-bniedem tal-lum qisha djalett antik 1i ma jikkomunika xejn — dan is-sacerdot ikun
igieghed “inbid gdid” f’damiggjani qodma! Guvnizaghzugh li indirizza lis-Sinodu, Tommaso
Spinelli, appella lilna l-isqfijiet biex ninvestu aktar fil-formazzjoni tas-sacerdoti, kemm dik
spiritwali kif ukoll dik kulturali. Huwa nnota li hafna drabi s-sacerdoti tilfu r-rwol ta’ maestri
di cultura. Spinelli huwa tal-fehma illi jekk ahna s-sac¢erdoti rridu nkunu kredibbli u utli
jehtieg nergghu nibdew nirkupraw strumenti kulturali tajbin. Ghax jekk il-/eaders fil-Knisja
mhumiex kapaci jirreagixxu ghat-tibdil tas-soc¢jeta, kif jistghu jghinu lill-ohrajn? Huwa temm
l-intervent tieghu b’dan il-mod: “L-iskandli, leadership skadut, stili ta’ hajja materjalisti¢i u t-
telfa taz-zelu pastorali huma fost ir-riskji tal-missjoni evangelizattrici tal-Knisja!” Ghalhekk,
filwaqt 1i napprezza li hafna mis-sacerdoti taghna rnexxielhom jiksbu titlu minn universitajiet
pontifi¢ji, ma nehdiex nistedinkom biex trawmu fikom il-gost tal-qari u tal-istudju teologiku
u biex tapprezzaw il-kultura! Korsijiet ta’ natura akkademika bhal dawk organizzati din is-
sena mis-Seminarju taghna dwar il-Konc¢ilju Vatikan II, il-Kredu u [-Katekizmu huma
opportunitajiet li sewwa jibqghu jigu offruti.

Mentalita ekklezjali gdida

Fil-ktieb tieghu La Chiesa di Gesu Cristo. Scritti di ecclesiologia, Walter Kasper huwa
konvint li biex l-evangelizzazzjoni taghmel slancio gdid, flimkien mat-tigdid spiritwali
msejjes fuq il-Kelma t’Alla u 1-ghejjun tal-ispiritwalita u mar-riflessjoni teologika solida, hija
mehtiega wkoll mentalita ekklezjali gdida! Infatti kif jinnota s-Segretarju Generali tac-



CELAM li kien fis-Sinodu, “minghajr ekklezjologija, jigifieri jekk ma nkunux nafu t-taghlim
tal-Kon¢ilju Vatikan II dwar x’inhi 1-Knisja u kif ghandha tkun il-prezenza taghna bhala
Knisja fid-dinja, il-Knisja ma tistax timpenja ruhha fevangelizzazzjoni gdida”.
Evangelizzaxzjoni gdida tirrikjedi ekklezjologija gdida — dik progettata mill-Kon¢ilju
Vatikan II. Proprju waqt 1-Udjenza tal-10 ta’ Ottubru li ghadda, il-Papa Benedittu X VI fakkar
l-erba’ Kostituzzjonijiet 1i tana 1-Kon¢ilju Vatikan II (Sacrosanctum Concilium, Lumen
Gentium, Dei Verbum u Gaudium et Spes) u sejhilhom “i quattro punti cardinali della
bussola capace di orientarci”.

[I-hin ma jippermettilix nieqaf nelabora dwar il-knisja-komunjoni — anke din dimensjoni
hafna drabi ssagrifikata, partikularment fejn tidhol il-komunjoni gerarkika ghalina I-
presbiteri! Bhal donnu facli ninsew li ma jezistix sacerdozju miftum mill-isqof! Hawnhekk
bizzejjed nirreferi ghall-Propositio 43 li titkellem dwar id-doni geraki¢i u karizmatici.

Aspett iehor tal-ekklezjologija huwa dwar ir-relazzjoni bejn il-Knisja u d-dinja. Fi kliem is-
Segretarju tac-CELAM, jekk ma niddefinixxux dan, ahna nibqghu naghtu l-impressjoni li
ahna “istituzzjoni” u mhux gemgha migbura madwar Kristu li thaddan dak kollu 1i huwa
uman! Meta fil-Gaudium et Spes naqraw li 1-Knisja “timxi mal-bnedmin kollha u tagqsam
mad-dinja l-istess xorti u hija bhal hmira u kwazi r-ruh tas-so¢jeta umana, destinata biex
tiggedded fi Kristu u tinbidel f’familja t’Alla” (n.40), dan ifisser li bejn il-Knisja u d-dinja
hemm bdil u ghajnuna reciproka li 1-Konc¢ilju jsejjah “djalogu”. Min-naha taghha 1-Knisja,
permezz tal-evangelizzazzjoni, toffri lill-bnedmin kollha proposta ta’ hajja umanament denja
— “la proposta di vivere [’esistenza umana come [’ha vissuta Gesu” (G. Colombo). L-
evangelizzazzjoni hija “grammatika bazika” tal-ezistenza umana (Dotolo).

L-evangelizzazzjoni u s-servizz tal-karita

Infatti meta l-komunita Nisranija timpenja ruhha li tghix 1-Evangelju, 1-Ewkaristija u I-
komunjoni fraterna, hija tkun tghin lin-nies f’dak it-territorju partikulari jikbru fl-umanita!
Fis-Sinodu hafna drabi saret referenza ghat-taghlim soc¢jali tal-Knisja bhala parti mill-
kontenut tal-messagg ipproklamat, kif ukoll dwar I-hidma favur il-fogra. Kien f’dan l-ispirtu
li fl-ahhar Ittra Pastorali ghidna li “din l-evangelizzazzjoni 1-gdida titlob ukoll li 1-Knisja
mhux biss tixxotta d- dmugh minn ghajnejn l-umanita, imma taghmel minn kollox biex ma
thallix demghat godda jixirfu fuq haddejn l-umanita ... Hemm bzonn niskopru spazji godda
fejn niltagghu ma’ Kristu, atteggjamenti tassew evangeli¢i, li ghandhom gherughom fl-
esperjenzi l-aktar profondi tal-hajja tal-bniedem, bhalma huma I-familja, ix-xoghol, il-
hbiberija, il-fagar u l-provi tal-hajja, u I-bqija”.

Min-naha l-ohra 1-Kon¢ilju Vatikan II jghallem ukoll 1i meta 1-Knisja stess tghin lid-dinja,
hija tircievi hafna mid-dinja (GS 45). L-istess Kostituzzjoni tafferma li 1-Poplu t’Alla,
imqganqal mill-fidi ... ifittex u jilmah fil-grajjiet, fil-bZonnijiet u x-xewqat li fihom ghandu
sechem mal-bnedmin l-ohra ta’ Zmienu, liema huma tassew is-sinjali tal-prezenza u tal-
hsibijiet t’Alla” (GS 11). Is-Sinodu tal-Isqfijiet tana ezempju kif naqraw is-sinjali ta’
zminijietna: infatti fil-Messagg finali jinghad i 1-fenomeni tal-globalizzazzjoni ghandhom
ikunu ghalina opportunitajiet biex inxerrdu iktar il-prezenza tal-Evangelju. Is-
sekularizzazzjoni kif ukoll il-krizi tal-egemonija tal-politika u tal-Istat, qed jitolbu mill-
Knisja 1i tikkunsira mill-gdid il-prezenza taghha fis-so¢jeta, minghajr imma ma tirrinunzjaha.
Id-diversi forom dejjem godda ta’ faqar jifthu spazji godda ghas-servizz tal-karita: ix-xandir
tal-Vangelu jimpenja lill-Knisja biex tkun mal-foqra u tiehu fugha t-tbatijiet taghhom, kif
ghamel Gesu. Anki fil-forom I-aktar qarsa ta’ ateizmu u anjosti¢izmu nhossu li nistghu



nilmhu, anki jekk f"'modi kontradittorji, mhux il-vojt, imma n-nostalgija, stennija ghal
twegiba adegwata (cfr. n. 6; ara wkoll n. 10). F’dan id-dawl tiftichem ahjar il-chiave di
lettura 1i indikajna fl-ahhar Ittra Pastorali meta ktibna 1i “lI-Knisja temmen ... li anki fid-dinja
ta’ madwarna hemm iz-‘Zerriegha tal-Verb’, jigifieri sinjali tal-prezenza ta’ Kristu. Ghalhekk
jekk irridu nwasslu I-Bxara t-Tajba, ma nistghux ma nifthux widnejna wkoll ghal dak 1i qed
tghid id-dinja. Id-djalogu mas-soc¢jeta huwa qliegh u mhux telf, ghax hemm naqraw ukoll
x’qed jikteb Alla fil-ktieb tal-istorja tad-dinja! Aspett importanti f’dan I-ezerc¢izzju huwa d-
djalogu bejn il-fidi u 1-kultura”.

Linji ta’ evangelizzazzjoni gdida

Naturalment is-Sinodu jaghti suggerimenti pratti¢i dwar kif tista’ ssir din l-evangelizzazzjoni
I-¢dida, bhalma huwa s-sehem tal-parro¢¢a u tal-familja nkwantu suggetti tal-
evangelizzazzjoni, il-missjoni tal-Movimenti, l-opportunita tal-iskejjel tal-Knisja, il-htiega ta’
aktar ministeri lil-laj¢i, programm ta’ katekumenat ghal dawk li ser jitghammdu, il-liturgija,
ecc. Pero f'dan id-diskors ghazilt li nirrifletti dwar ftit mil-linji fundamentali mehtiega biex
titwettaq il-vizjoni tas-Sinodu u dan b’referenza partikulari ghad-djocesi taghna. Proprju fi
tmiem is-Sinodu, il-Papa ghamel din l-osservazzjoni: “nistghu nghidu 1i minn dan is-Sinodu
hareg car l-impenn ghat-tigdid spiritwali tal-Knisja nnifisha biex imbaghad tkun tista’
ggedded spiritwalment id-dinja sekularizzata. Dan it-tigdid isehh meta niskopru lil Gesu
Kristu, il-verita u l-grazzja tieghu, il-wic¢ tieghu dagshekk uman u fl-istess waqt divin, li
fuqu jiddi I-misteru tat-traxxendenza t’Alla” (Udjenza, 28 ta’ Ottubru 2012).

Huti fil-presbiterat, 1-awgurju tieghi lilkom ghal din is-Sena tal-Fidi huwa li bhala presbiterju
djoc¢esan niggeddu spiritwalment biex permezz ta’ din l-evangelizzazzjoni 1-gdida nqaddsu
din il-gzira! Hekk “I-inbid il-gdid” jibqa’ merfugh f’damiggjani godda! Hekk il-Knisja tibqa’
protagonista fl-istorja moderna ta’ pajjizna. Ammen.



